Diu vi salvi, o Nicasiu

Diu vi salvi, o Nicasiu,

chi Santu Protetturi

Cristu pri sò favuri

a nui dunò.

Iddiu chi vi chiamò

a vestivi Cruciatu

di grazia v’ha culmatu

e d’ogni amuri.

E Vui, chi Protetturi

di sta Cittati siti

l’affetti mia accugliti

benignamenti

Vui fustivu cuntenti

di tuttu abbannunari 

pri Gèsu seguitari

e la sò Cruci,

e fu na Santa Luci

a farivi partìri

pri Cristu iri a servìri

in Terra Santa.

La carità fu tanta!

e sempri prontamenti

sirvistivu cuntenti

lu malatu,

e quannu poi, attaccatu

di saracina furia,

patistivu l’ingiuria 

prigionieru,

di vostra fidi fieru,

Cristu testimoniannu,

Vittoria fu, accettannu

lu martiriu;

in terra fu deliriu,

ma ‘nCelu fu gran festa,

Cristu vi misi ‘ntesta 

la curuna.

Li grazi a Vui vi duna

perciò chi Caccamisi

fustivu assai curtisi

e ginirusu,

e d’ogni bisugnusu

li supplichi sintiti

e a Cristu li purgiti

prontamenti,

e, quannu li lamenti

di morti v’arrivaru,

prestu si liberaru 

di la pesti,

e si ficiru festi

a Vui pri ringraziari

e Patronu acclamari

di la Cittati;

perciò nun vi scurdati

stu populu divotu

chi a Vui ha fattu votu

d’onorari.

Grazia n’aviti a fari

di vinciri lu mali,

capennu quantu vali

lu Pararisu,

e poi in festa e risu

cu Vui, gran Protetturi,

lodari lu Signuri

e ddà ristari.

Bellu sarà lodari 

Gesuzzu cu Maria

cu Nicasiu ‘ncumpagnia

eternamenti!

Diu ti salvi, o Giuseppi
Diu ti salvi, o Giuseppi,

cu Cristu e cu Maria, 

chi bedda cumpagnia

chi ti fu data

a tia fu cunsignata 

Maria la Virginedda,

sta spusa accussì bedda

a tia tuccò

Iddiu chi s’incarnò

pri patri t’eligiu

e sempri t’obbidiu

cu gran rispettu

Si a tantu fusti elettu

pri chiddu granni amuri

in vita a tutti l’uri

Iddiu purtasti

Si dunca miritasti

da Diu essiri amatu

tu si lu me avvocatu 

e protetturi

Su chisti i me primuri

accetti cu piaciri

unn’haju chi timiri

in vita e in morti

In vita avrò la sorti

chi ricurrennu a tia

sarà cuncessu a mia

ogni favuri

In morti avrò l’unuri

d’aviriti prisenti

e poi iri cuntenti

‘nPararisu

gudennu lu tò visu

Giuseppi cu Maria 

e Gèsu ‘ncumpagnia

eternamenti

Lodatu sempri sia

lu nomu di Gesuzzu

lu nomu di Gesuzzu

Giuseppi e Maria
Diu Vi salvi, Regina,

Maria di la Nunziata

Diu Vi salvi, Regina,

Maria di la Nunziata

dall’Ancilu salutata

Gabrieli

Ci su l’ancili di li Cieli

chi ficiru fistinu

Gesù Verbu Divinu

chi si è incarnatu 

Da tutti è muntuatu

stu nomu di Maria

ch’è Figghia e Spusa a Diu

e Matri ancora

Viniti, o mia Signora,

a chistu Annunciu Santu

e Spusa di lu Spiritu Santu

fustivu eletta

Maria, Matri diletta,

chi quannu Vi criò

Iddiu vi salvò

Immacolata

Fu Santa dda jurnata

quannu nasciu Maria

e ‘nCielu ci fu festa

ed alligrizza

Maria, Matri dulcizza

lu vostru nomu è santu,

lu peccaturi intantu

a Vui ricurri

Alli vostri pedi curri

lu piccaturi afflittu

di lu so delittu

si è pintutu

Da Vui spirami aiutu

e in vita e alla morti

e godervi di gran sorti

in Pararisu

In Pararisu sia

di l’ancili salutata

viva viva  Maria

Annunziata

